
نیهاد جامی 

ماڵ لە شانۆگەرییەكانی سترێندبێریدا بابەتێكی سەرەكیی ناو تێكستەكانە، دەنگی توڕەی ناخی كارەكتەر 
لە بەرامبەر سیستمە ناشیرینەكانی ماڵ دەبێتە هۆی ئەوەی بیرۆكەی ڕاكردن لە ماڵ و خەونبینین بە ماڵێك، 
كە ئارامیی تیا وەدەست بێنن، كارەكتەرەكان نوقمی ئەو بیرۆكەیە دەكات، لەگەڵ ئەوەی ئەو بیرۆكەیە 

چەمكی گوناه 
لە ماڵ و خوڵقاندنی ماڵ وەك شوێنێكی سارد

هەمیشە بە شكست و كۆتایی ماڵ لەناو مردندا تەواو 
دەبێت، ئەوەش وادەكات وێنەی هاودژی ماڵ هاوتەریب 
بێتەوە بە وێنەی دووبارەبوونەوەی وێنەی گوناه لەناو 
خانوو،  لەناو  شاردنەوەیەتی  ماڵ  نهێنیی  بۆیە  ماڵ، 
بەوەی خانوو وەك بیناسازی دەبێتە هۆی داپۆشینی 
نهێنیی پەیوەندییە كۆمەڵایەتییەكانی خێزان، ئەوەش 
لە شانۆیی )سۆناتای تارمایی( بە ڕوونی دەردەكەوێت، 
بەوەی خانوو بۆ كەسی دەرەوەی ناو ماڵ بریتییە لە 
لەكاتێكدا  بخوازین،  بۆ  ماڵێكی قەشەنگ، كە هیوای 
ماڵ بۆ خۆی تراژیدیای ترسناكی هەیە، كە پەیوەستە 
تۆرا،  »ژنەكە  خێزانەوە  ئەندامەكانی  پەیوەندیی  بە 
ئەوەبوو كابرا ژنەكەی داركاری كرد، دووبارە گەڕایەوە 
ماڵەوە، دووبارە شووی پێ  كردەوەو وا ئێستاكە وەكو 

مۆمیاكراوێك لەنێو ئەو ماڵەدا دانیشتووە«)1( 
بۆیە ئەو دوو وێنەیەی ماڵ هەیەتی لەنێوان ماڵ وەك 
دەرەوە  لە  ئەوانەی  بۆ  ماڵ  دەژین،  لەناویدا  ئەوەی 
یەكن،  بە  دژ  و  جیاواز  وێنەی  دوو  ڕادەمێنین،  تێی 
خۆیان  ماڵ  تراژیدیای  و  ماڵ  بە  خەون  لەنێوان  كە 
خانوو  ماڵەدا  ئەو  دەوروبەری  لە  بۆیە  دەنوێنن، 
بەجێ   ڕووخانی  دوای  ئاسەوارێك  هیچ  و  دەڕووخێت 
نایەڵێت، ئەوەش مەترسیی ئەو تراژیدیایە كە ماڵەكان 
لە ئەنجامی پەیوەندییە ناسرووشتییەكان وێران دەبن 
هەرگیز  كە  خانووەی  ئەو  بەرامبەر  ئەوێ ،  »هاتمە 
بە  چاوم  ئەوساتە  ڕاوەستام..  نەمبینیبوو  پێشتر 
چۆن  بوو  لێ   گوێم  كەوت،  خانووەكەدا  لە  درزێك 
قرتەیەك لە بنمیچی نێوان نهۆمەكانەوە بەرز بووەوە، 
ڕامكردە پێشەوەو هاوارم لە منداڵێك كرد بێت بۆ لای 
من، كە لە بن دیوارەكە ڕێگەی دەكرد.. لە چركەساتی 
بوو، بەڵام  دوای ئەوە خانووەكە داڕما.. من ڕزگارم 
لە باوەشی مندا، ئەو باوەشەی، كە من لەو باوەڕەدا 

بووم منداڵەكەی تیایە، هیچی تیا نەبوو«لا 53-52

كۆنبوونی خانوو.. بەتەنیا پەیوەست نییە بە كەڕوو 
بەرەنجامی  ئەوە  هێندەی  باڵەخانەكە،  هەڵهێنانی 
تێكچوونی پەیوەندییەكانی مرۆڤە لە ماڵدا »دەبینی، 
كاتێك خانووێك كۆن دەبێت، ئەوجا كەڕوو دەگرێت، 
ئازاری  كاتێك مرۆ ماوەیەكی زۆر پێكەوە دانیشن و 

یەكتری بدەن، ئەوسا ئەوان تێكدەچن«لا75
بە  بووە  ماڵ  مێژووی  كە  ئەوەیە  هۆكاری  ئەوەش 
مێژووی ئازارو سەركوتكردن، ئەوەش وا دەكات هەموو 
بۆ  ماڵ  بۆیە  مردن،  بۆ  ڕەمز  ببێتە  ماڵدا  لە  شتێك 
درووستكردنی مێژووی ستەم توانیویەتی كۆڵۆنێڵ بكات 
بە ڕەمزێك بۆ زەبروزەنگ، بەڵام كاتێ  ئەو دەمامكە 
هەڵدەماڵدرێ  ئیدی لە ساختەیی ئەو كەسایەتییەش 
وەك  كەسایەتییەكە  ئەوەی  بەڕادەی  دەبین،  ئاشنا 
پەیوەندیی ماڵ ساختەكاری بنیادی ناوە. بۆیە تەواوی 
تارمایی  خوانی  لە  تێكستە  ئەو  نێو  كارەكتەرەكانی 
ناوەندگەرێتیی  كۆكردنەوەیە  ئەو  كۆدەكرێنەوە، 
دەخاتە  بۆ  ئەوەمان  چونكە  تێكست،  لەناو  زمانە 
هەموان  نین،  گوناه  بێ   كەسمان  ماڵدا  لە  كە  ڕوو 
گوناهبارین، ئەوەش هەستێك نییە پەیوەست بێت بە 
تاكە ماڵێكەوە، بەڵكو هەموو ماڵەكان پڕن لە گوناه، 
خوێندكارەكە هەستی گوناهباریی تیایە لە ئاست ماڵی 
خۆیان، بۆیە بەدوای ماڵێكدا دەگەڕێت كە بەهەشت 
بێت، ئەو بەهەشتەش بە ماڵی كۆلۆنێل تێدەگات »من 
لەوێ  بووم، ئەوەی لە دواییدا ڕووی دا هەرگیز لەبیرم 
ناچێتەوە! .. دایك و باوكم شەڕیان كرد، میوانەكان 
بەرەو دەرگاكە ڕایان كردو.. باوكم برا بۆ شێتخانەو 
ماڵەی  ئەو  دێتە  كاتێ   بەڵام   ،121 لا  مرد«  لەوێ  
تێدەگات  ڕوانیووە،  لێی  بەهەشت  وەك  پێشتر  كە 
ماڵێك  هیچ  دەكات..  بۆگەن  ماڵەكان  گوناه  لەوەی 
ئەوەی  هۆی  دەبێتە  ئەوەش  بێت،  بەهەشت  نییە 
ڕەخنە لەو دیدگایەی ڕابردوو بگرێت، كە لە بەرامبەر 

هەموان گوناهبارین، ئەوەش هەستێك نییە 
پەیوەست بێت بە تاكە ماڵێكەوە

مێژووی ماڵ 
بووە بە 
مێژووی ئازارو 
سەركوتكردن، 
ئەوەش وا 
دەكات هەموو 
شتێك لە ماڵدا 
ببێتە ڕەمز بۆ 
مردن، بۆیە ماڵ 
بۆ درووستكردنی 
مێژووی ستەم 
توانیویەتی 
كۆڵۆنێڵ بكات 
بە ڕەمزێك بۆ 
زەبروزەنگ، 
بەڵام كاتێ  
ئەو دەمامكە 
هەڵدەماڵدرێ  
ئیدی لە 
ساختەیی ئەو 
كەسایەتییەش 
ئاشنا دەبین، 
بەڕادەی ئەوەی 
كەسایەتییەكە 
وەك پەیوەندیی 
ماڵ ساختەكاری 
بنیادی ناوە

ئاراستەی  پرسیارێكە  كۆمەڵە  كە  هەیبووە،  ماڵ 
پاكیزەیی  بەوەی  دەكات،  ماڵ  كەسایەتییەكانی 
ئەوەش  هەیە؟  بوونی  باوەڕ  و  شەرەف  و  جوانی  و 
گومانە لە تەواوی پێكهاتەی ماڵ، كەوتنی دەمامك و 
كەسێتییەكانە،  ڕاستەقینەی  ڕووخساری  دەركەوتنی 
دەبێت،  مەرگ  دوورگەی  تابلۆی  تێكەڵی  ماڵ  بۆیە 
خوێندكارەكە  خەیاڵییەی  بەهەشتە  ئەو  چونكە 
گوناهی  هەمان  دووبارەبوونەوەی  هەیبوو،  ماڵ  بۆ 
لەناو  نوقمن  ماڵەكان  بەوەی  بوو،  خۆیان  ماڵی  ناو 
دەكات،  ڕزگارمان  گوناهە  لەو  مردن  تەنها  و  گوناه 
ئەوەش  دەمرن..  یەك  بەدوای  كارەكتەرەكان  بۆیە 
ئەوەش  مردن.  دوورگەی  بە  ببێت  ماڵ  دەكات  وا 
پێمان دەڵێت كە ماڵ لەلای ستریندبێری بەرەنجامی 
تێكچوونی پەیوەندییەكانی خێزانە، بەهۆی ئەوەی ئەو 
پەیوەندییانە تووشی ناڕێكییەكی ئەخلاقی بووەتەوە، 
ئەو ناڕێكییە ئەخلاقییە لە شانۆیی )كەڵك()2( زۆر 
بە روونی دەردەكەوێت، ڕووداوەكان دوای مردنی باوك 
دەست پێ  دەكەن، ئەو مردنە پەیوەستە بە ونبوونی 
تەنها  مردن  بەوەی  ماڵ،  ئەخلاقیی  بەرپرسیاریەتیی 
بەشێك لە یادەوەرییەكانی ماڵ لەگەڵ خۆیدا نابات، 
ڕووی  بە  هەڵماڵین  هۆی  دەبێتە  مردنە  ئەو  بەڵكو 
هەموو ئەو دەمامكە ساختەیەی دایك لە ماڵدا بەسەر 
لەلایەك،  پەیوەندییەكانیان  و  كارەكتەرەكان  هەموو 
شوێن  وەك  ماڵ  پەیوەندیی  لە  تریش  لەلایەكی 
و  كارەكتەر  هەموو  بە  ماڵ  كارەكتەرەكان.  لەتەك 
شتەكانییەوە بە باوكەوە، ئەو باوكەی لە تێكستەكەدا 
لە  ئەوەش  ماوە،  ڕابردووی  یادەوەرییەكانی  تەنها 
بەجێهێشتووە،  كوڕەكەی  بۆ  كە  نامەیەكەوە  ڕێگەی 
ماڵ لێرەدا تەواوی سنوورو پەیوەندییەكانی داخراون، 
مردنیش  بەدوای  ماڵدا.  لە  دایكە  ویستێكی  ئەوەش 
دابخرێتەوە،  دەرگایە  ئەو  ئەیەوێ   دایك  دیسان 

پەیوەندیكردنی  تووشی  كردنەوەی  بە  چونكە 
بۆیە  باوكە،  كە  گۆڕستان،  مردووی  بە  دەبێت  ماڵ 
ئەوەی  بۆ  دابخات،  دەرگاكە  خزمەتكارەكە  دەیەوێ  
هەستی  ڕێگەی  لە  كاتێ   مردن  نەكات،  مردن  بۆنی 
بەڵام  بخرێتەوە،  دوور  دەرگاوە  ڕێگەی  لە  بۆنكردن 
لە ڕووی دەنگەوە ئیدی ئەو دەمامكە بە ڕووی ماڵ 
توانای ئاشكرابوونی هەیە، نامەكەی باوك لەگەڵ ئەو 
دیالۆگەی خزمەتكارەكە دوو دەنگن بۆ وریابوونەوەمان 
و  دایك خورادن  بەوەی  ماڵ،  نهێنیی شاردراوەی  لە 
شەرابی خرپی كڕیووە، هەرزانترین خۆراكی كڕیووە، 
»نەئەبوو  دەڵێت  پێی  خزمەتكار  )مارگریت(ی  بۆیە 
ئەوەندە دەستت بگرتایەتەوە تا خراپترین و هەرزانترین 

خورادنیان بۆ بكڕیت«لا30
دوو  سەرما  بە  هەستكردن  و  مناڵەكان  برسییەتی 
هەستی ڕووكەش نین لە دەرەوەی دەلالەتی ئەخلاقی، 
سەرماش  دیالۆگەو  بەو  پەیوەستە  برسییەتی  بەڵكو 
هەستكردنە بەو ترس و نەبوونی خۆشەویستییەی ماڵ 
نەیتوانیووە گەرمیان بكاتەوە، لەكاتێكدا خۆشەویستی 
بوونی نییە لەنێوان دایك و مناڵەكان، دایك و باوك، 
كەچی پەیوەندیی دایك بە زاواكەی زۆر پتەوە، ئەو 
ماڵ  خۆشەویستیی  بنەمای  لەسەر  پەیوەندییەش 
نەبووە، بەڵكو پەیوەندییەكی خراپی درووست كردووە 
بە  دۆڕاندووە  خۆی  سرووشتیی  پەیوەندیی  )ماڵ 
پەیوەندیی نا سرووشتی، بۆیە دایك پشتی كردووەتەوە 
سرووشتیی  پەیوەندیی  ئەوانە  كە  مناڵەكانی،  مێردو 
ماڵن، كەچی پەیوەندیی ناسرووشیی هێناوەتە بوون، 

ئەوەش لە ڕێگەی پەیوەندیكردنی بە زاواكەی(. 
لێی  بەگومانەوە  باوك  هەمیشە  ڕابردوودا  لە  كە 
بە  كچەكەش  بەڵكو  ئەوە،  هەر  نەك  ڕوانیووە.. 
گومانەوە سەیری پەیوەندیی مێردەكەی بە دایكییەوە 
تر  بەیەكگەیشتنەوەیەكی  بەئاواتی  »هەر  دەكات 

لێکۆڵینەوە

بەبێ   لێهاتووە  وای  چونكە  دایكمدا..  لەگەڵ  بوو 
بەڵكو  ئەوەش،  هەر  نەك  هەڵناكات«لا64،  ئەو 
پەیوەندییەی  ئەو  پرسیاری  بەرەو  گومانە  ئەو 
ئەو  دابوو؟«لا53،  پێوە  دەرگاكەتان  »بۆ  ئەبات 
پرسیارەش ئەمانگەڕێنێتەوە بۆ هەمان گومانی باوك 
لەو گومانە  ئاوا باس  لەو پەیوەندییە، ئەوەتە دایك 
چونكە  نەئەویست،  خۆش  ئەوی  »مێردەكەم  ئەكات 
پیس  لێ   دڵیشی  دەبرد،  پێ   ئێرەیی  نەڵێم  ئەگەر 

كردبوو«لا33
هەڵبەت ئەوەی دواتریان بۆ چاوبەستكردنی كەسەكانی 
ناو ماڵە، ئەگەرچی سترێندبێری نەیەوێ  جۆری ئەو 
پەیوەندییە بەتەواوی بخاتە ڕوو، بەڵام ئەوەی گرنگە 
یەكتری  پلانەكانی  پڕۆژەی  لە  بەشدارن  دووانە  ئەو 
شووی  تازە  یاردا  ئەگەرچی  ماڵ،  كۆنتڕۆڵكردنی  بۆ 
كە  بن..  چۆنێك  هەر  شتەكان  دەیەوێ   كردووە، 
هەست  ڕوونی  بە  زۆر  دایكی  نیازخراپیی  هەڵبەت 
گرنگە  بەلایەوە  ئەوەی  ئەوەشدا  لەگەڵ  پێدەكات، 
لە  كاتێ   تەنانەت  نوێیەتی،  ژیانە  ئەو  تێكنەچوونی 
ژنانێك  كردووە  هەستی  كە  گەڕاوەتەوە  خێرا  ئوتێل 
هەن سەیری پیاوەكەی دەكەن، ئەو هەستی ئیرەییە 
لە  نوێی  ژیانی  بە  هۆگربوونە  بەرەنجامی  یاردا  لای 
ماڵدا، بۆیە ڕاستەوخۆ هەڕەشە لە دایك دەكات بەوەی 
مردن  بدات،  لێكدابڕانمان  هەوڵی  كەسێكیش  »هەر 
با چاوەڕێی هیچی تر نەكات.. ئاشكرایە یان  نەبێت 

نا«لا55
دۆزینەوەی ئەو نامەیەی باوك بۆ كوڕەكەی نووسیوەو 
دەگۆڕێتە  باوك  مردنی  كورسییەكە  جوڵانەوەی 
لەلایەك  نامەیە  ئەو  چونكە  كوشتن،  تاوانی  سەر 
ساختەكارییەكانی دایك دەردەخات، بەڵام دایك ئەو 
ئەو  ترەوە  لەلایەكی  ئاگردانەكە،  نێو  ئەخاتە  نامەیە 
لەلایان دایك  بە كوشتنی  باوك مردنی خۆی  نامەیە 

ناو  وێنەی  دوو  وەك  زاواكەی  و  دایك  دەبات،  ناو 
لێرەدا  زاواكەی  ئەوەی  بەهۆی  دەدات،  نیشان  ماڵ 
یاردا  وەك  ئەو  ڕوو،  دەخاتە  خۆی  ڕوونی  وێنەی 
بەڵكو  نایەت،  هاوسەرییە  پەیوەندییە  لەو  خۆشیی 
میراتی  بەشی  ئەو  باوك  مردنی  بەدوای  وابووە  پێی 

خۆی وەردەگرێت.
ئەو تراژیدیا چاوەڕواننەكراوە ڕووبەڕووی ماڵ ئەبێتەوە، 
ئەوەش پەردە هەڵدەماڵێت لەسەر نهێنیی پەیوەندیی 

دایك و زاوا.
دایك: مەبەستت لەوەیە لە ماڵەكەی خۆمدا بمكەیت 

بە كارەكەر، شتی وا نەبووەو نابێت.
زاوا: پێویستی ناچارمان ئەكات.

دایك: ناپەسند.
زاوا: شەرم بتگرێ  پیرێژن.

دایك: ببم بە كارەكەر! كارەكەری تۆ!.
زاوا: هەر هیچ نەبێت ئەوسا هەست بەوە ئەكەیت كە 
كارەكەرەكانی ماڵەكەت چۆن برسییان ئەبوو، چۆنیش 
لەسەرماندا هەڵئەلەرزین بەس نییە تۆ ناچار نابیت نە 

برسی بیت و نە لەسەرماندا هەللەرزیت.لا58
ئەو  كوژراو،  باوكی  تارمایی  بە  دایك  هەستكردنی 
زاواكەی  وەك  بەڵكو  نەكوژراوە،  ڕاستەوخۆ  باوكەی 
لەناوبردن..  بۆ  زۆرن  »ڕێگە  ئەڵێت  دایك  بە 
كارامەیی هەڵبژێردراوە،  بە  ئەوەندە  تۆیش  ڕێگاكەی 
ئەوەندە چاك و سەركەوتوو بووە كە هیچ یاسایەكی 
نامەیەی  ئەو  نایگرێتەوە«لا61، دواتر  تۆڵەسەندنەوە 
چیرۆكی  تەواوی  جێهێشتووە،  كوڕەكەی  بۆ  باوك 
كوشتنی باوك وەك شاردنەوەی حەقیقەت چیرۆكێكە 
دەمانگێڕێتەوە بۆ شانۆیی هاملێت، تەنانەت دەركەوتنی 
تارمایی سەلماندنێكی تری ئەو دیدە هاملێتییە، بەڵام 
كە  بكەین  دەستنیشان  بەوە  جیاوازییەكە  ئەتوانین 
هاملێت  قووڵی  نەفەسێكی  سترێندبێری  »كەڵكی 

ماڵ لەلای 
ستریندبێری 
بەرەنجامی 
تێكچوونی 
پەیوەندییەكانی 
خێزانە، بەهۆی 
ئەوەی ئەو 
پەیوەندییانە 
تووشی 
ناڕێكییەكی 
ئەخلاقی 
بووەتەوە، 
ئەو ناڕێكییە 
ئەخلاقییە 
لە شانۆیی 
)كەڵك( زۆر 
بە روونی 
دەردەكەوێت، 
ڕووداوەكان 
دوای مردنی 
باوك دەست 
پێ  دەكەن، 
ئەو مردنە 
پەیوەستە 
بە ونبوونی 
بەرپرسیاریەتیی 
ئەخلاقیی ماڵ

ستریندبێری هەمیشە لەوە وریامان دەكاتەوە كە مرۆڤ 
ناتوانێ  لە ماڵ بچێتە دەرەوە، خەونی بەجێهێشتنی ماڵ 
سەفەرێكە بە مردن لە ماڵ كۆتایی دێت

لەخۆ دەگرێت، بەڵام هاملێتەكەی سترێندبێری لەبڕی 
بۆرژوازی  خێزانێكی  لەنێو  پادشا،  تەلاری  و  كۆشك 
داخراودا بەرجەستە دەبێت«)هەمان سەرچاوە/لا 23(  
جگە لەوە ئەگەر تارمایی تاوانی كوشتن بە هاملێت 
تاوانی  باوك حەقیقەتی ماڵ و  نامەكەی  ئەوا  بڵێت، 
بە  كوڕەكەی  كە  نامەیەك  ئەڵێت،  كوڕ  بە  مردن 
نامەیە  ئەو  ئەیدۆزێتەوە،  ئاگردانەكەدا  لەناو  دڕاوی 
هاوسەرەكەی  بە  كوڕ  بۆیە  هاملێتییە،  حەقیقەتێكی 
یاردا دەڵێت »بەر لە تۆ، گیانی كەسێكی مردوو لێرە 
ئەودا  لەگەڵ  پێكەوە  ئێوارەكەیشمان  هەموو  بوو.. 

بەسەر برد«لا85
بەڵكو  دەچێت،  هاملێت  لە  هەر  نەك  كوڕ  لێرەدا 
دەكات،  قسە  )زهان............(  زهانیەك  وەكو 
وێنای  زمان  توانای  نهێنیی  زانینی  دوای  بەوەی 
زمان  توانای  كارەكتەرێكە  زهانی  نەستە،  وێنەی 

لەلای بێسنوورە، ئەگەر كۆمەڵگە پێی وابێت كەسی 
زهانی تووشی شێتی هاتووە، ئەوا زهانی بڕوای وایە 
تەنانەت  عەقڵییەتی  و  زیرەكی  توانای  لەوپەڕی  كە 
لەودا شێتییە  ئەوەی  وایە  پێی  پێچەوانەوە  بە  ڕێك 

ڕابردوویەتی نەك ئێستای.
لەكاتێكدا هەموو سەروەت و سامانەكەمان  ئا!  كوڕ: 
بە قەرز كەوتوونەتە لای ئەوانەی ناتوانن بماندەنەوە.

دایك: ئەمە چییە! شێت بوویت!  
ئێستا  بەڵام  بووبم،  شێت  لەمەوبەر  لەوانەیە  كوڕ: 

نا)لا86(
میتازمانە،  پڕۆسەی  ساتەوەختەدا  لەو  كوڕ  زمانی 
بەوەی زمان ناخاتە ناو گەمەكردن لەپێناو شاردنەوەی 
ئەودیوی  گەیشتووەتە  زمانێكە  بەڵكو  حەقیقەت، 
نەست  زمانێكە  زاوا،  بە  دایك  پەیوەندیی  نهێنیی 
لەو  نییە  بێئاگا  ئەو  بەوەی  دەكات  كارەكتەر  وێنای 

لێکۆڵینەوە

پەیوەندییەی دایك پارەی بە قەرز داوە بە زاواكەی، 
ئەویش لەپێناو بەرژەوەندیی تایبەتی و كۆنتڕۆڵكردنی 

ماڵ یاردای كچی هێناوە.
ئەوانە  هەموو  كە  زهانییەكە،  زمانی  كوڕ..  زمانی 
لەناو  درووستكردنە  مەترسی  ئەوەش  ڕوو،  دەخاتە 
ساختەیی  بە  هەیە  درككردنی  توانای  چونكە  ماڵدا، 
»ئەوی  خوشكەكەشی  هاوسەرییەی  پەیوەندییە  ئەو 
تۆ..  مێردی  بووەتە  ئێستا  كە  هیچوپووچەی  تۆ 
قەت تۆی خۆش نەویستووە، بەڵكو دایكت، دایكتی 

خۆشویستووە«لا80
كەواتە ئەوەی دایك لە ئەنجامی گەمەی زمان لەتەك 
كارەكتەر توانای شاردنەوەی ئەو پەیوەندییەی هەیە 
بۆ دەسخەڕۆدانی ئەوانی تر، ئەوا كوڕ زمانی نەست 
پەیوەندی،  بوونی  ئاشكرا  ڕاستیی  گەیاندوویەتییە 
ئیدی كە هەموو نهێنییەكان ئاشكرا ئەبن، كوڕ لەگەڵ 
یاردای خوشكی هەموو ڕاستییەكانیان بۆ دەردەكەوێت، 
هەردووكیان بە ڕووی دایك ئەوەستنەوەو چیتر وەك 
گەمژەیەك لەناو ڕووداوەكاندا نین، بەڵكو بە ئاگاییەوە 
ئەچنەوە ناو ڕابردوو، تا لە ئێستادا جارێكی تر ئەو 
زەمەنە بگەڕێننەوەو هەستی گوناهباریی خۆیان لەناو 

ڕابردوودا دیار بكەنەوە.
درووستكردن  مەترسی  لەبڕی  ماڵ  لە  ئاگركەوتنەوە 
ماڵدا  لە  یەكەمجارە  بۆ  ئەوان  براكە،  و  خوشك  بۆ 
هەست دەكەن سەرمایان نییە »یاردا هەست ناكەیت 
سەرمام  و  هەڵنالەرزم  ئیدی  خۆشە!  و  گەرم  چەند 
نابێت.. گوێبگرە چ قرچە قرچێكە لە دەرەوە.. ئێستا 
ئیتر هەرچی كۆنە، هەرچی كۆن و ناشیرین و خراپە، 

ئەسووتێت«لا115
و  خوشك  بە  سەیر  چێژێكی  چەندە  ئاگرە  ئەو 
نییە  خاڵی  ئاگر  كاتدا  لەهەمان  ئەبەخشێت،  براكە 
سەر  كۆبوونەوەی  ڕۆژانی  بەڵكو  یادەوەری،  لە 

سفرەیان لا ئەورووژێنێ ، دیارە ئەو ئاگرەش كوڕ وەك 
كاردانەوەیەكی ئەخلاقی لە بەرامبەر ماڵ ئەیكاتەوە، 
بە  كۆتایی  ئاگر  بە  تەنیا  ماڵ  وایە  باوەڕی  چونكە 
نەهامەتییەكانی دێت، ئەو كۆتایی هاتنە بە نەهامەتی 
لە ڕوویەكی تردا تراژیدیای ماڵە، بەڵام نەوەی نوێی 
بە  هەست  چونكە  خۆشحاڵن،  ئاگرە  بەم  ماڵی  ئەم 
گەرمبوونەوەو شادییەكی رۆحی دەكەن كە پێشتر ئەم 
نەبووە، بەڵام سەرەنجام ئەو  هەستەیان لا درووست 
خێزانێك  هێنانی  كۆتایی  و  ماڵ  سووتانی  بە  ئاگرە 

تەواو ئەبێت.
كۆتاییەك نەوەی نوێ  ئەگەر ببنە قوربانیشی، بەڵام 
نیگەران نین، چونكە گەڕانەوەی خەونە، خەونی ئەو 
نەوەیە لە ماڵ كە خێزان نەیهێشت بێتە دی، كەچی 
بەم كۆتاییە خەونەكە زیندوو ئەبێتەوە »لە كوێیە؟ 
نایبینم؟ ئەم گەشتە بێ  دایكمان، هیچ تامێكی تێدا 
پشووی  ئیتر  گەیشت!  ئەویش  ئەوەتا..  نابێت..! 

هاوینیش دەست پێ  ئەكات«لا117
بەڵكو  خەون،  بۆ  نییە  گەڕانەوە  تەنها  ئەوەش 
بەتایبەت  یادەوەری،  ناو  بۆ  دەیگەڕێنێتەوە  خەون 
یادەوەریی قۆناغی مناڵی، یادەوەرییەك كە هەمیشە 
لە سەركوتكردنەوەكانی ناو ماڵ ویستوویانە ڕزگاریان 
دوور  شوێنێكی  بۆ  بێت  كەشتییەك  رۆژێك  و  بێت 
یادەوەریی  ڕێگەی  لە  خەون  ئەوەش  بیانبات، 
بەڵام  ئەكاتەوە،  زیندوو  ماڵ  لە  ڕزگاربوون  پڕۆژەی 
دێت،  كۆتایی  خەونەكە  خودی  لەناو  پڕۆژەیەك 
چونكە ئاگرەكە ورووژم دێنێت و ئەوانیش لەناو ماڵ 
ئەكەونە سەر زەوی، چیتر توانای بزاوتكردنیان نابێت، 
ئەو  ڕێگەی  لە  ماڵ  لە  ڕزگاربوون  ڕێگەیەوەش  لەو 
كەشتییەوە ئەبێتە خەونێكی نەوەی نوێ .. خەونێك 
نەوەیەو  ئەو  ئاگر  ماڵدا  لەناو  بەڵام  زیندووئەبێتەوە، 

خەونەكەی ئەسووتێنێت.

دەرچوون لە ماڵ لەلای سترێندبێری وەهمی 
كارەكتەرە، بەهۆی ئەوەی خەونێكە بەر لە ساتی 
خەونبینین خەونەكە كۆتایی هاتووە

وەهمی  سترێندبێری  لەلای  ماڵ  لە  دەرچوون 
ساتی  لە  بەر  خەونێكە  ئەوەی  بەهۆی  كارەكتەرە، 
ئەوەش  هاتووە،  كۆتایی  خەونەكە  خەونبینین 
حاڵەتێك  نەوەك  مرۆڤ،  بۆ  گشتگیرییە  ڕوانینێكی 
بێت وابەستەی چینێك و گروپێكی كۆمەڵایەتی بێت، 
ئەوەی مرۆڤ لە ماڵدا دەیەوێ  لێی ڕا بكات ژووری 
نووستن یاخود چێشتخانەی ماڵ نییە، وەك بەشێك 
ئەو  كۆی  بە  پەیوەستە  ئەوەی  بەقەد  شوێن  لە 
ماڵدا  لەناو  پەیوەندییەكانی  سیستمە كۆمەڵایەتییەی 
تەواوی  كردووە،  كۆنتڕۆڵكردن  سیستمی  وابەستەی 
كۆنتڕۆڵكردنی ئەو بونیادانە ماڵ دەكات بەو زیندانەی 
نییە،  ئەوەی كۆتی كردووە، ئەوە كێشەی چینەكان 
بەقەد ئەوەی ئەوە پەیوەندیی بە مرۆڤەوە هەیە، كە 
ئازادبوون لەو سیستمە دەبێ  ماڵ بەجێ  بێڵێت،  بۆ 
دەكاتەوە  وریامان  لەوە  هەمیشە  ستریندبێری  بەڵام 
خەونی  دەرەوە،  بچێتە  ماڵ  لە  ناتوانێ   مرۆڤ  كە 
بەجێهێشتنی ماڵ سەفەرێكە بە مردن لە ماڵ كۆتایی 
دێت، وەك لە شانۆیی )خاتوو ژولیا(دا)3( دەبینین، 
ژولیا یان دوو كارەكتەری سەر بە دوو چینی جیاوازن، 
پێداویستییەكانی  ژیان  گەمەی  ڕێگەی  لە  دەتوانن 
یەكتری دابین بكەن، تا لە ڕێگەی یەكترییەوە لە ماڵ 

ڕزگاریان بێت.
تەنانەت سەماكردنی خاتوو ژولیا لەگەڵیان هەوڵێكی 
ترە بۆ سڕینەوەی ئەو چینایەتییە، ئەوەش پەیوەست 
كارەكتەرە  ئەو  كۆمەڵایەتییەی  ئاگاییە  بەو  نییە 
بەقەد ئەوەی تێگەیشتنییەتی لە بێمانایی پەیوەندییە 
ساختەكانی ماڵ، خۆ ئەگەر یان لە تۆمەتی كۆمەڵگە 
بترسێ  بەوەی قسەیان بۆ هەڵبەسترێ ، بەڵام خاتوو 
كە  دەزانێ   ماڵەكەی  سرووشتیی  مافێكی  بە  ژولیا 
ویستی  خزمەتكار  كام  لەگەڵ  و  ویستی  كێ   لەگەڵ 

سەما بكات.

خاتوو ژولیا لەو سیستمە ئەخلاقییەی ماڵ گەیشتووە، 
بێت،  یاخی  سیستمەكە  ڕووی  بەرەو  دەیەوێ   بۆیە 
بیكاتە  یاخیبوونە  ئەو  نایەوێ   ئەوەشدا  لەگەڵ  بەڵام 
قوربانی، بەڵكو تەنیا گەمەی ناو سیستمەكە كۆنتڕۆڵ 

دەكات.
یان: تۆ بەڕاست وا دەڵێی یان گاڵتە دەكەی؟

خاتوو ژولیا: بەڕاستمە!
یان: كەواتە ماوەیەك پێش ئێستاش هەر بە ڕاستت 
بوو! تۆ گاڵتەكردنیشت هەر بەڕاستە،. ئەمە جێگەی 
ماندووبووم..  گاڵتەكردنە  لەم  من  مەترسییە، 
دەیەوێ   شێوە  بەهەمانە  یان  بەڵام  لاپەڕە100-99. 
گەمەی خۆی بكات بێ  ئەوەی ببێت بە قوربانی، ئەو 
سەرباری ئەوەی خزمەتكارە، بەڵام ڕازی نییە ببێتە 
وەك  دەیەوێ   بەڵكو  ژولیا،  خاتوو  دەستی  گەمەی 
ئەو ڕووبەرێكی تایبەت بۆ خۆی لە گەمەكە تەرخان 
عەشقێك  دەبات،  ناو  عاشقی  بە  خۆی  بۆیە  بكات، 
هەزارویەك شەوە  كارەكتەرەكەی  هەمان هەستی  كە 

بەخۆی دەبەخشێت.
ژولیا  خاتوو  بۆ  ماڵ  لە  دەرچوون  خەونی  یان 
دەگوازێتەوە بۆ وێنەی ژیانێكی جیاواز، كە دەتوانێ  
بكات،  درووست  یەك  پلە  میوانخانەیەكی  لەوێ  
دەكات  دنیایەك  وابەستەی  ڕاكردن  دوای  زیندەگیی 
بۆ بینینی ڕووخسار و زمانی تازە، ئەوەش خەونێكە 
ڕۆحی  هەڵگری  چونكە  نابێت،  تەواو  ڕاكردن  لەناو 
سەفەركردنە بۆ بینینی دنیاو جیهانی كەشف نەكراو، 
بۆیە سەفەر توانای شكاندنی تابۆكانی ماڵی هەیە، كە 

بتوانێ  دنیای نوێ  خەونی خوڵقێنراو بێت.
خاتوو ژولیا: یان، ئەمە هەمووی باشە، بەڵام یان تۆ 
دەبێ  هانم بدەی، پێم بڵێی: تۆم خۆش دەوێ! وەرە 

باوەشم پیا بكە!لا114.
ژولیا  خاتوو  ناوی خۆشەویستیی  لەژێر  دەیەوێ   یان 

لێکۆڵینەوە

ماڵ،  لە  پارە  دزینی  بەهۆی  بكات  دەرباز  لەماڵ 
پایە  ئەو  بوونە  بۆ  كۆتاییدا  لە  خەونەكەی  بۆیە 
كۆمەڵایەتییە خاتوو ژولیا هەیەتی، لەكاتێكدا خاتوون 
ئامادە  یان  بەڵام  هەیە،  خۆشەویستیی  كێشەی 
لەژێر  گەمەكەی  ببەخشێت، چونكە  پێ   ئەوەی  نییە 
نەچنە  ماڵ  لە  تا  بەوەی  ئەدات،  ئەنجام  ناوە  ئەو 
دەرەوە ناتوانێ  ئەو خۆشەویستییەی پێ  ببەخشێت، 
نییە،  ئەوەی هەیە خۆشەویستی  یان هەست دەكات 
ژولیاش  وایە خاتوو  پێی  ماڵ،  لە  ڕزگاربوونە  بەڵكو 
وەك ئەو وایە، بۆیە پێی دەڵێت »خۆتم لێ  مەكە بە 
یەك  وەك  خراپیدا  لە  هەردووكمان  ئێستە  فریشتە، 
ئەوەی  لەوەی  دەكاتەوە  ئاگاداری  بۆیە  واین«لا120. 
خاتوو ژولیا ناوی بردووە بە خۆشەویستی لەڕاستیدا 
حەقیقەتی گەمەیەكە، ئەوەش دەرخستنی ستراتیژی 
ئەو گەمەیەی ماڵە، كەوتنی ماسكە ئەخلاقییەكانە بە 
لە یان و ژولیا »گوایە منتان خۆش  ڕووی هەریەك 

دەوێ ، خۆتان هەڵدەخەڵەتێنن«لا127.
خەونێكی  ناو  دەكەوێتە  خەون  لەكۆتاییدا  بۆیە 
موگناتیسی یان هەر وەك خزمەتكارێك دەمێنێتەوە و 
دەیەوێ  خاتوو ژولیا بڕوات، داوای لێ  دەكات بڕوات، 
ئەویش دەچێتە دەرەوە، بەڵام چوونە دەرەوەیەك لە 
بنەڕەتدا مەرگە لەناو ماڵدا، چونكە چوونە دەرەوەكە 

ئامادەبوونی ڕۆحە لەناو خەونە موگناتیسییەكەدا.
شكستی خێزان لە ڕابردوودا دیدێكی ئەخلاقیی بە ماڵ 
بەخشیووە، بەوەی بووەتە یادەوەریی بریندار، ئەوەش 
سەفەرێكی نێو ئەفسانەیە لە ئەمڕۆدا، بەهۆی ئەوەی 
بۆ  هەڵسانەوە(  )جەژنی  شانۆیی  لە  ستریندبێری 
قسەكردن لەو دۆخەی مرۆڤی هاوچەرخ تیایدا دەژیێت 

لە ماڵدا، گەڕاوەتەوە ناو ئەفسانەی یۆنانی.)4(
لەوێوە دیدگای مرۆڤی مۆدێرن دەخاتە ڕوو، هەڵبەت 
جوڵەی فیزیكیی سرووشت گۆڕانی وەرزەكان و هاتنی 

ماڵی  كەرەستەكانی  ڕێكخستنی  توانای  تەنیا  جەژن 
هەیە، بێ  ئەوەی بتوانێ  پەیوەندییەكان ڕێكبخاتەوە، 
چونكە دەرچوون لە ماڵ و گەڕانەوەش بۆی سەرەنجام 
كە  دێت..  كۆتایی  تراژیدیی  دەرەنجامی  بەیەك  هەر 
ئێلینۆرا  كارەكتەری  لە  ئەوەش  نییە،  بوونی  ڕزگار 
حاڵەت  دوو  لەنێوان  كە  دەكرێت،  پێ   هەستی 
دەرچوون لە ماڵ بردوویەتییە شێتخانە و گەڕانەوەشی 
چۆن  وەك  شێتخانە  یا  زیندان  بۆ  گەڕانەوەیە  هەر 
ئەبێتەوە »ئا،  ئەو ڕەفتارانەش هەمان دەرەنجامیان 
ئەو بەستەزمانە، نیگەرانەو نامەی وا دەنووسێت كە 
تێكوپێكیان شكاندووم، دەیەوێت لەوێ  ڕزگاری بێت و 

بێتە دەرەوە، بێگومان بۆ ماڵەوەیش«لا41
دەركردن لە ماڵ و بردنی بۆ شوێنێك كە چاودێری 
بكرێت، حاڵەتێك نییە مرۆڤ تیایدا چاكبكرێت، بەقەد 
لەگەڵ  چونكە  ماڵ،  بە  پەیوەستە  چاككردن  ئەوەی 
ئیلیس  دەبینینەوە،  مرۆڤ  هەمان  دیسان  گەڕانەوە 
گەڕانەوەیە  ئەو  كە  دەكات،  بەوە  هەست  باش  زۆر 
ماڵ  برینداری  یادەوەریی  لەناو  هەمووانە  ئیشكردنی 
»گەورەترین بەدبەختیش لەئێستا بۆ من ئەوەیە كە 
ببینم لەو دەرگایانەوە بێتە ژوورەوە، هێندە خراپم لێ  

بەسەر هاتووە«لا42
كامەرانیی  بەخشینی  توانای  ڕابردوو  لە  بیركردنەوە 
هەیە، بەڵام هەر كاتێك بیر لە ڕابردوو بكرێتەوە، مانای 
وایە بەرەو هەمان ناڕێكیی ماڵ دەگەڕێینەوە، چونكە 
بەخشیووە،  ماڵ  بە  برینداری  یادەوەرییەكی  ڕابردوو 
بۆیە هەمیشە ترس لە ساردیی ماڵ وێنەیەكی زهنیی 
لەوە  مرۆڤەكان  كە  سترێندبێرییە،  تێكستەكانی  ناو 
ئەترسن ماڵ سارد بێتەوە، لەكاتێكدا ئەوەی ساردیی 
نەك  ئەوە ڕۆحی ساردی كەسەكانە،  درووستكردووە 
خوڵقێنەری  پەیوەندییەكان  بەڵكو  شوێن،  وەك  ماڵ 

ئەو ساردییەن.

ئەوەی مرۆڤ 
لە ماڵدا 
دەیەوێ  لێی ڕا 
بكات ژووری 
نووستن یاخود 
چێشتخانەی 
ماڵ نییە، 
وەك بەشێك 
لە شوێن 
بەقەد ئەوەی 
پەیوەستە 
بە كۆی ئەو 
سیستمە 
كۆمەڵایەتییەی 
پەیوەندییەكانی 
لەناو ماڵدا 
وابەستەی 
سیستمی 
كۆنتڕۆڵكردن 
كردووە

دەركردن لە ماڵ و بردنی بۆ شوێنێك كە چاودێری 
بكرێت، حاڵەتێك نییە مرۆڤ تیایدا چاكبكرێت، بەقەد 
ئەوەی چاككردن پەیوەستە بە ماڵ

بۆیە لەم تێكستەدا ونبوونی باوك لە ماڵ وەك هەر 
تێكستێكی تری شانۆیی سترێندبێری كێشەیەكی تری 
ونبوونێك  باوك،  ونبوونی  لەسەر چەمكی  سەرەكییە 
دەبێت  قوربانییە،  باوك  دایكەوە  تێڕوانینی  لە 
حەقیقەتی قوربانیبوونیشی لە داهاتوودا دەربكەوێت، 
ماڵ  بۆ  دەروونیی  دۆخێكی  بنەڕەتدا  لە  ئەوە  بەڵام 
شێتخانە  و  زیندان  وەك  ماڵ  كە  كردووە،  درووست 
شوێنە  دوو  لەو  هەریەكە  هەڵبەت  بكرێت،  سەیر 
سیستمێكی تایبەتمەندی هەیە، كە كۆمەك بە یەكتری 
بە  بووەتەوە  ماڵیش  سەركوتكردنەوە،  بۆ  دەكەن 
كۆكردنەوەی ئەو دوو شوێنە لەناو یەكتری، بەواتای 
ماڵ بۆخۆی وێنەیەكی شێتخانەو زیندان پێكدەهێنێت، 
لە  ماڵ  بەرەو  شێتخانەوە  لە  ئێلێونۆرا  گەڕانەوەی 
بنەڕەتدا گەڕانەوەیە بۆ زیندان، چونكە یەك سیستمی 

كۆنتڕۆڵكراو فرمان بە شوێنەكان دەكەن.
ئەو ئاستە ئەخلاقییەی هێیەست تیایدا دەژی جۆرێكە 
لە شێتی، ماڵ ئەو شێتییە دەكات بە زیندان، ئێلیس 
و  بێن  ئێرە  بۆ  نەیانویستووە  لەلایەك  كریستینا  و 
بە  ماڵ  بۆ  لیندكڤیست  هاتنی  تریشەوە  لەلایەكی 
خوڵقاندنەوەی  قەرزەكانی  داواكردنەوەی  مەبەستی 
ڕووبەرە  ئەو  ماڵ  كە  ماڵ،  لە  ترە  زیندانێكی 
بۆ  دەخولقێنێت  كارەساتەیە جوگرافیایەكی خەمناك 

پەیوەندییەكانی خێزان.
تری  تێكستەكانی  تەواوی  لە  تێكستە  ئەو  ئەوەی 
تراژیا  كە  كۆتاییە  ئەو  جیادەكاتەوە  سترێندبێری 
كۆتایی هاتن نییە بە پەیوەندییەكان بەقەد ئەوەی ئەو 
فریادڕەسەی هەمیشە ونە لەو تێكستەدا دەردەكەوێت، 
كچەكەیان  لە  گوڵفرۆشەكە  میهرەبانیی  لەلایەك 
خۆشدەبێت و بەرەو زیندان نایبات لەلایەكی تریشەوە 
لیندكڤیست، كە هاتنی بۆ ماڵ ئەو ترسە دەروونییەی 
چونكە  نییە،  وێنەیە  ئەو  خاوەنی  ئەو  خوڵقاندبوو 

پێكهاتەی پەیوەندییە كۆمەڵایەتییەكانی باوك بە وان 
و ئێلیس بە پێتروس دۆخی ترسناكی ماڵ دەگۆڕێت 
بە  نییە  وابەستە  خۆشنودە  بەڵام  خۆشنوودی،  بە 
رووبەرێكی جوگرافییەوە، بەڵكو دەرچوونی مرۆڤەكان 
لە ماڵ خاڵی جەوهەریی ئەو خۆشنوودییەیە، كە لە 
كۆتاییدا دوای چاككردنی هەموو گرفتەكان ئەبێت ماڵ 
وەك ڕووبەرێكی جوگرافی بەجێ  بهێڵدرێت »ئێستا تۆ 
دەبێت سوپاسی خوا بكەیت، كە یارمەتیی داین بەرەو 
لادێ ، بەرەو دەرەوەی شار بڕۆین«، بەڵام ئەوە هەر 
بەتەنها بێنیامین نییە دەبێت سوپاسگوزار بێت، بەڵكو 
بن،  سوپاسگوزار  دەبێ   ماڵ  كارەكتەرەكانی  تەواوی 
كە ڕزگاریان بووە لەلایەك وەك ئەو گوناهەی باوكی 
لەلایەكی  دزیكردنەوە،  تۆمەتی  بە  زیندانەوە  خستە 
ڕزگاربوونی  ماڵ وەك  ناو  ڕزگاربوونی كەسەكانی  تر 

مرۆڤەكان لەو شوێنە ساردە.

